
				ఈ పుట అచ్చుదిద్దబడ్డది
క. వదనాబ్జము దెలి వొందఁగ

యదురాజవిభుండు దాని యఱితిసరంబుం

బదిలముగఁ దిగిచి తనమెడఁ

గదియించెఁ బ్రమోద మాత్మఁ గదలు కొనంగన్. 50


మ. తరుణీపాణి సరోజదత్తమగు తత్తాంబూలముం జేసె ని

ర్భరమోదంబున యాదవాన్వయ మహీపాలుండు తత్ఖాదనా

కరణోదీర్ణరసంబు చూడ్కులకు వేడ్కం జేసె హృత్పూర్ణ ఠా

గరసం బుచ్చి క్రమంబున న్వెలికి నుద్గారించు వందంబునన్. 53


క. విందానుజావలోకన

నందిత నయనయుఁ దదీయ నయవాక్య సుధా

తుందిల కర్ణయ యగు నా

సుందరి నత డాత్మఁ దలఁచె శోభనవతిగన్. 54


వ. దానికి దివ్యాంబరాభరణంబు లొసఁగి మఱియును. 55


ఉ. తా నడుగంగ సారెకు ముదంబున నమ్మదిరాక్ష చెప్ప విం

దానుజ వార్తలం దవిలి యాదవవల్లభుఁడు న్నిశీధినిం

బోనడపెం గ్రమంబునఁ బ్రమోదరసాంబుధి నోలలాడుచుం

బూని నృపాత్మజం గుఱిచి పోవుటకై దృఢనిశ్చయంబుతోన్. 56


వ. అంతట నక్కడ. 57


క. ఆ చక్రవాళశైల

క్ష్మాచక్రమునందుఁ గలుగు జననాథులు సే

నాచతురంగంబులతో

వే చనుదెఁ దొణఁగి రెలమి విందుని పురికిన్. 58


గీ. వెలిబయళ్ళను జుట్టిరా విడిసి మ్రోయు

నఖిల దిగ్దేశరాజసైన్యములతోడ

నపుడు గైకొనె నప్పురం బబ్ధపూర

పరివృతంబైన ద్వారకాపురము మహిమ. 60

